
I. Përmbledhje
Zhvillimi i medias do të vazhdojë të jetë një nga elementet kryesore që do të masin konsolidimin demokratik të Shqipërisë duke qenë se është një nga kushtet paraprake për integrimin e Shqipërisë në BE. Kjo përfshin shumë aspekte të qeverisjes dhe të zhvillimit demokratik, dhe gjithashtu, është një tregues i rëndësishëm i gjendjes së bizneseve në vend. Për pasojë, media duhet të fuqizohet jo vetëm që të jetë një aktor me peshë në zhvillim, por gjithashtu që të mund të drejtojë rrugën në rolin e saj në edukimin e publikut. Në këtë këndvështrim, ky dokument politikash synon organizatat dhe prodhuesit mediatik, gazetarët e pavarur dhe profesionistët e medias si edhe grupet e tjera përkatëse që kanë ndikim në zhvillimin e medias. Përmes një rishikimi të literaturës ku përfshihet shqyrtimi i dokumenteve, debatet publike, grupet e fokusit dhe instrumente të ngjashëm pjesëmarrës, ky dokument politikash identifikon dhe analizon sektorin e medias dhe ofron rekomandime përkatëse në nivel politikash. 
Ky dokument politikash është rezultat i një bashkëpunimi të frytshëm ndërmjet Institutit të Studimeve Bashkëkohore dhe Forumit për Mendimin e Lirë. 
II. Lista e shkurtimeve 
BE


Bashkimi Europian
KE 


Komisioni Europian 

FMN
 

Fondi Monetar Ndërkombëtar
IREX IQM 

IREX Indeksi i Qëndrueshmërisë së Medias në Shqipëri 

KKRT 
Këshilli Kombëtar i Radios dhe Televizionit
UGSH


Unioni i Gazetarëve Shqiptarë 

USAID

Agjencia e SHBA-së për Zhvillim Ndërkombëtar 

OSBE 


Organizata për Siguri dhe Bashkëpunim në Europë
ISHH


Instituti i Shoqërisë së Hapur 

BB


Banka Botërore
III. Hyrje
Ky dokument për politikat është produkt i projektit “Nxitja e zhvillimit dhe integritetit të medias nëpërmjet debateve publike” i financuar nga Programi Cards i Komisionit Europian. Ai është rezultati përfundimtar i një sërë aksionesh të cilat, përmes një sërë instrumentesh monitoruese dhe pjesëmarrëse, synonin të nxirrnin në pah dhe të artikulonin një analizë gjithëpërfshirëse në nivel politikash rreth gjendjes së medias në Shqipëri. 
Media shqiptare shpesh përshkruhet si një media ku mungon pavarësia editoriale. Pavarësisht përmirësimit të cilësisë së punës dhe të standardeve profesionale, media në Shqipëri vazhdon të jetë tepër e varur nga interesat ekonomik të pronarëve. Ende mungon një studim i thelluar analitik i tregut mediatik, i cili duhet të përqendrohej veçanërisht në nevojat, në preferencat e audiencës dhe në çështjet e etikës, integritetit dhe paanshmërisë. Për këtë arsye, politikat dhe/ose nismat ligjore nuk kanë perspektivë gjithëpërfshirëse apo ndikim pozitiv; duke u bërë shpesh objekt kritikash. 

Kështu, duke pasur parasysh sa më sipër, ky dokument për politikat kërkon të nxisë dhe të promovojë dialogun publik lidhur me sektorin e medias. Dokumenti përpiqet të analizojë pikat e dobëta, problemet si edhe progresin e këtij sektori, me qëllim hartimin e politikave dhe nismave ligjore për një media më profesionale, dhe për cilësi më të mirë të gazetarisë në vend. 
Ky dokument për politika përmban disa rekomandime për median, dhe aktorët politik dhe institucional, lidhur me rregullimin dhe përmirësimin e mjedisit mediatik; kjo mendohet të realizohet duke miratuar disa parime, apo nëse është e nevojshme, edhe instrumente ligjore, me qëllimin përfundimtar për ta kthyer median në një aset të vërtetë publik, në shërbim të publikut dhe të demokracisë. 
IV. Objektivi
Ky dokument për politikat është rezultati përfundimtar i projektit “Nxitja e zhvillimit dhe integritetit të medias nëpërmjet debateve publike” i financuar nga Programi Cards i Komisionit Europian. Pavarësisht se sektori i medias në Shqipëri ka hedhur hapa të rëndësishëm zhvillimi, ai mbetet jo funksional. Kuadri rregullues nuk është efikas për t’u përballur me ritmet dhe sfidat që paraqesin teknologjitë e reja dhe dixhitalizimi, ndërsa nuk mund të garantojë kushtet paraprake për konkurrencë të ndershme. Nga ana tjetër, mediat mbeten të paqëndrueshme në aspektin ekonomik dhe të dobëta përpara interesave politikë dhe ekonomikë, të cilët cenojnë paanshmërinë dhe profesionalizmin e prodhimeve mediatike.
Objektivi i këtij dokumenti është të artikulojë një analizë gjithëpërfshirëse politike të gjendjes së medias në Shqipëri nëpërmjet një sërë instrumentesh monitoruese dhe pjesëmarrëse, si dhe të inkurajojë një debat publik të gjithanshëm që do të ushqejë politikat dhe iniciativat ligjore për zhvillimin e medias në vazhdimësi. Objektivat specifike janë: (i) të ofrohet një analizë në sektorin e medias; (ii) të pasurohet debati publik mbi median dhe demokracinë; (iii) të rritet ndërgjegjësimi mbi çështjet që lidhen me mediat në publikun e gjerë (audiencën), si çështjet e integritetit, etikës dhe profesionalizimit të medias; (iv) të rritet vënia përpara përgjegjësisë e medias dhe aktorëve politik; (v) të nxitet dhe të ushqehet kultura e debatit publik mbi marrëdhënien ndërmjet medias dhe politikës; dhe (vi) të jepen rekomandime mbi politikat dhe nismat e nevojshme ligjore.
V. Metodologjia kërkimore
Për përgatitjen e këtij dokumenti për politikat janë shfrytëzuar një sërë instrumentesh kërkimore, duke përfshirë kërkimet në literaturë, grupet e fokusit, monitorimi i medias, debatet publike dhe diskutimet e tryezave të rrumbullakëta. Këto janë përshkruar më poshtë në mënyrë të detajuar.
Kërkimet dytësore: 
Që të krijohet një kuadër i gjendjes aktuale të medias në Shqipëri si dhe të akordohet si duhet qëllimi i projektit, dhe ky dokument për politikat në veçanti, është kryer një rishikim i literaturës përkatëse. Kërkimi mbuloi gjithashtu edhe raportet e KE-së dhe botimet e aktorëve të tjerë të tillë si OSBE, SOROS, USAID, etj. 

Intervistat kokë-më-kokë:
 Sipas projekt propozimit, aktorët kryesorë të synuar janë përfaqësues nga Komisioni Parlamentar i Medias, sfera politike, shoqëria civile, gazetarët e mediave private, gazetarët e pavarur si edhe nga televizioni publik. Ky ushtrim rezultoi në një mbulim të mirë të statusit të medias, sfidave të saj, si dhe në një analizë të lidhjes së saj me qeverinë dhe politikën. 
Monitorimi: 

Monitorimi i medias përbën një aktivitet shumë të rëndësishëm të këtij projekti. Monitorimi një-mujor i lajmeve të televizioneve dhe gazetave kombëtare dhe lokale shërbeu për të vlerësuar vendin që zë politika dhe aktivitetet politike në përgjithësi në media (televizive dhe të shkruar). 
Grupet e fokusit: 
Janë mbajtur një sërë takimesh të grupeve të fokusit, me një përfaqësim të përzier të grupeve të shtresave shoqërore si një instrument pjesëmarrës kërkimi. Grupet e fokusit janë një instrument shumë i mirë për të marrë të dhëna cilësore dhe perceptime të popullatës, të cilat e lehtësojnë analizën mbi temën e kërkimit. Grupet e fokusit në këtë studim përfshinë studentë, të papunë, si dhe profesionistë. Qëllimi i këtij aktiviteti ishte të mblidheshin opinionet dhe perceptimet e grupeve të ndryshme mbi redaktimin e lajmeve; lidhjen e medias me politikën dhe me lajmet mbi aktivitetet e partive politike. 
Debatet publike:
 Media luan një rol shumë të rëndësishëm në jetën e opinionit publik, si dhe në zhvillimin dhe demokracinë e një vendi. Megjithëse ka pasur debate rreth medias në Shqipëri, shumë çështje mbeten në heshtje. Pjesëmarrësit në debatet publike ishin gazetarë, përfaqësues nga shoqatat e gazetarëve, anëtarë të komisionit parlamentar të medias, opinionistë të pavarur dhe përfaqësues nga publiku. Kombinimi i disa teknikave pjesëmarrëse, jo vetëm bëri të mundur një pjesëmarrje të gjerë në projekt dhe në diskutimet mbi politikat, por gjithashtu pati një efekt shumëfishimi të rezultateve të pritura nga projekti. 
Tryeza e rrumbullakët:
Ekipi i projektit organizoi një tryezë të rrumbullakët ku u paraqitën rezultatet e dokumentit për politikat, dhe për të diskutuar mbi të ardhmen e medias në Shqipëri. Në këtë aktivitet morën pjesë të gjithë drejtuesit e organizatave të gazetarëve në vend, si dhe përfaqësues nga shoqëria civile dhe partitë politike. 

VI. Qasjet teorike
Megjithëse demokracia ka marrë një karakter gati universal, demokracitë e reja duhet ende të zhvillohen dhe të bëhen plotësisht funksionale. Ndërsa kalimi nga një sistem në tjetrin ka qenë tepër i vështirë, studiues të ndryshëm i shohin demokracitë e reja si “defektoze” ose “të pjesshme”. Shumë vende si Shqipëria kërkojnë lumturisht vendosjen e demokracisë si një fitore e vërtetë politike duke krijuar institucione të pavarura dhe formulim të kornizave ligjore siç këshillohet shpesh nga ekspertët dhe institucionet perëndimore.
Niveli i performancës së këtyre demokracive vlerësohet ndër të tjera nëpërmjet komunikimeve publike. Mund të argumentohet se niveli i funksionimit real të një sistemi demokratik mund të kuptohet thjesht duke vërejtur dhe analizuar komunikimin publik. Mund të ketë mungesa evidente për shkak të trashëgimisë nga e shkuara, të cilat mund të ndahen në të paktën tre kategori të gjera, 1) instrumentalizimi i medias, 2) ndërhyrja dhe kontrolli i tregut mediatik dhe mungesa e mekanizmave që duhet të garantojnë lirinë e shtypit dhe 3) cilësia e dobët e shtypit.
Rënia e komunizmit ka ndikuar në komunikimin publik dhe praktikat mediatike në të gjithë bllokun e Europës Lindore. Ky demokratizimi i komunikimit publik kërkon jo vetëm riorganizimin e masmedias, por gjithashtu vë në dukje nevojën për zbatimin e praktikave të reja të raportimit politik në gazetari. 

Edhe pse kuadri ligjor mbi lirinë e informacionit dhe aksesin në informacion ekziston, praktikat mediatike kërcënohen nga faktorët ekonomikë dhe politikë. Perceptimi i paanshmërisë mund të përbëjë ndryshimin thelbësor ndërmjet gazetarisë “së re” dhe “të vjetër” në vendet post-komuniste si Shqipëria, ku pavarësia e medias zakonisht përkufizohet në raport me sa media kritikon qeverinë.
Pavarësisht presionit nga komuniteti ndërkombëtar, pjesëmarrja ende është pothuajse inekzistente, edhe pse politikanët pretendojnë se ajo është një aspekt i rëndësishëm i programeve të tyre. Një nga mënyrat për të analizuar cilësinë e informacionit është krahasimi i titujve në media, për të kuptuar polarizimin e gazetave si edhe burimet kryesore të informacionit. Megjithatë, problemi kryesor në Shqipëri dhe në vendet e tjera post-komuniste të Europës Lindore nuk është komercializimi ose mungesa e kornizave ligjore që garantojnë lirinë e informacionit dhe funksionimin e shëndetshëm të sferës publike, por ndërhyrja e jashtme politike dhe ekonomike. Kjo çon në mungesë të objektivitetit, i cili ndikon rrethin e lexuesve. 

Transformimet që kanë ndodhur në demokracitë e reja si Shqipëria, përfaqësojnë thjesht zëvendësimin e një tiranie (struktura e partisë) me një tjetër (tregu). Kohët e fundit po ngrihet problemi i mungesës së përmbajtjes në lajme. Kjo ka të bëjë me krijimin e pseudo-ngjarjeve, tabloidizimi i medias, si dhe mungesa e gazetarisë cilësore dhe etikës së gazetarëve. Me pseudo-ngjarje nënkuptojmë ngjarje të rreme që kryesisht burojnë nga jeta politike – intervistat me drejtuesit e qeverisë, konferencat për shtyp dhe të gjitha materialet e tjera politike “gati për përdorim” që ofrohen gjatë këtyre ngjarjeve për të mbushur hapësirat e medias. Pseudo-ngjarjet janë trillime si të politikanëve, ashtu edhe të medias, dhe kjo shpjegon lidhjen mes medias dhe politikës në ditët e sotme, si një varësi reciproke që shuan etjen tyre për lajme dhe në të njëjtën kohë maksimizon ekspozimin publik. 

Performanca e medias pasqyron po aq dështimet e saj sa edhe defektet e shoqërisë. Megjithatë, mediat luajnë një rol shumë të rëndësishëm në diskursin publik dhe sferën publike, dhe në mënyrën se si roli i tyre si burim kryesor informacioni politik për publikun ndihmon për të formuar dhe strukturuar dijet e përbashkëta.
Mendimi bashkëkohor mbi median dhe rolin e saj në shoqëri vë në dukje disa marrëdhënie, interesa apo konflikte interesante.
 Aktorët kryesorë kanë interesa krejt të ndryshme, dhe ato shpesh bien në konflikt me njëri-tjetrin në kërkim të tyre. Tri konfliktet më kryesore mund të identifikohen si më poshtë: (i) Konflikti ndërmjet interesave të gazetarëve dhe të qytetarëve. Gazetarët duan të prodhojnë një produkt mediatik që pak qytetarë duan ta konsumojnë; (ii) Konflikti ndërmjet interesave të politikanëve dhe të gazetarëve. Si politikanët ashtu edhe gazetarët kanë si interes profesional kontrollimin e përmbajtjes së lajmeve; dhe (iii) Konflikti ndërmjet interesave të politikanëve dhe qytetarëve. Interesi kryesor i qytetarëve është t’i vënë politikanët përpara përgjegjësisë në bazë të arritjeve të tyre konkrete gjatë mandatit apo të premtimeve elektorale.

Edhe pse mund të argumentohet se kjo mënyrë e konceptimit të medias është tepër e përparuar dhe rrjedhimisht, ende e pazbatueshme në realitetin shqiptar, ky dokument ofron mundësi për të trajtuar disa ide interesante dhe për të arritur në përfundime në bazë të kërkimeve për këtë dokument, përfshirë këtu këndvështrimet e individëve të ndryshëm: profesionistë të medias, politikanë dhe konsumatorë të medias. 

VII. Gjendja e medias në Shqipëri
Në Shqipëri, liria e shprehjes, përfshirë lirinë e shprehjes në media, garantohen me kushtetutë. Në Shqipëri ekzistojnë 66 stacione televizive private, 45 stacione radiofonike, dhe afërsisht 200 botime në qarkullim (Freedom House, Raporti për Shqipërinë, 2006). Nga një shoqëri e mbyllur dhe e kontrolluar, Shqipëria tani ka zhvilluar një treg mediatik privat. Edhe pse ky fakt është një shenjë e mirë e progresit të demokracisë, ende përballemi me një sërë problemesh lidhur me cilësinë e raportimit në media dhe profesionalizmin e gazetarëve, lidhjet mes medias dhe politikës dhe shumë çështje të tjera të ndërlidhura që ndikojnë në lirinë e informacionit në vend. Një sondazh i perceptimit publik, kryer në vitin 2008 nga Instituti për Kërkime dhe Alternativa Zhvillimi ka treguar se shqiptarët e rendisin median si institucionin që është në krye të luftës kundër korrupsionit. 
Megjithatë, sipas Raportit të BE-së për progresin e Shqipërisë për vitin 2008, përzierja e interesave të biznesit, të politikës dhe të medias vazhdon të ndikojë zhvillimin e medias së pavarur.
 Sipas këtij raporti, mungesa e transparencës lidhur me pronësinë dhe financimin e saj, e bën të median të prekshme ndaj akuzave për ndikim kriminal.
 Nga ana tjetër, mund të argumentohen se liria e shprehjes në Shqipëri tashmë është aq e madhe sa po bëhet e tepruar. Presioni politik i partive mbi median ka çuar në injorim të çështjeve të tilla si financimi i stacioneve apo transmetimi i programeve pirate (IREX Indeksi i Qëndrueshmërisë së Medias në Shqipëri 2005).
Gjithashtu, raporti i vitit 2005 nga Departamenti i Shtetit ”Mbi të Drejtat e Njeriut dhe Praktikat për Shqipërinë” përcakton se: 

“edhe pse media ka qenë aktive dhe përgjithësisht nuk ka hasur kufizime, janë evidentuar probleme serioze dhe thelbësore me shfrytëzimin e medias për qëllime politike. Raporti konstaton se botuesit dhe pronarët e gazetave vazhdojnë të diktojnë lajme që u shërbejnë interesave të tyre politike dhe ekonomike dhe ndonjëherë kanë bllokuar ngjarje që mund të jenë në kundërshtim me këto interesa; gazetarët vazhdojnë të praktikojnë vetë-censurim, ndërsa transparenca lidhur me financimin e medias ka qenë e ulët.
 
Është interesante të theksohet se pas katër vitesh, sipas të njëjtit raport për vitin 2009, se situata nuk është përmirësuar në nivelin e duhur. Raporti konstaton se: 
“qeveria dhe bizneset ende ushtrojnë presion indirekt ndaj medias. Edhe pse media ka qenë aktive dhe përgjithësisht nuk ka hasur kufizime, janë evidentuar probleme serioze me shfrytëzimin e medias për qëllime politike. Politizimi i medias vazhdon të mbetet një problem. Transmetuesit e medias janë të ndarë sipas fraksioneve politike dhe, në periudhën e fundit të vitit, politizimi është rritur, me afrimin e zgjedhjeve parlamentare të vitit 2009. Transparenca lidhur me financimin e medias është ende një problem dhe gazetarët vazhdojnë të ankohen se botuesit dhe redaktorët censurojnë punën e tyre në mënyrë të drejtpërdrejtë ose të tërthortë si pasojë e presioneve politike dhe ekonomike. Shumë gazetarë janë ankuar se mungesa e kontratave të punësimit shpesh e vështirëson mundësinë e tyre për të raportuar në mënyrë të paanshme.

Në Indeksin e Lirisë për Shtypin Botëror i Reporters Sans Frontiers (Reporterë pa Kufij) për vitin 2008, Shqipëria zinte vendin e 79-të në rang botëror, duke lënë pas vetëm Ukrainën dhe Moldavinë. Të gjithë vendet e BE-së renditen ndër 60 vendet e para dhe madje edhe Kosova renditet në vend të 58-të. Raporti konfirmon se vitaliteti dhe rritja e sektorit të medias nuk është gjithmonë garanci për lindjen e pluralizmit të vërtetë të lajmeve dhe të informacionit. Gazetaria investigative mbetet e pazhvilluar dhe lufton për të gjetur hapësirë në shtypin aktual, i cili i përket ose grupeve industriale, të vendosur për të mbrojtur sferat e tyre të influencës, ose partive politike, që shumë shpesh e ngatërrojnë lajmin me propagandën. 
 Siç është shprehur një gazetar “asnjë media nuk është e pavarur në Shqipëri – të gjitha mediat e shkruara dhe elektronike janë të varura nga grupe të veçanta interesi, dhe veprojnë për të mbrojtur këto interesa. Ka pasur raste ku artikujt nuk janë botuar pasi cenonin interesat e investimeve të personave që ishin mbështetës të grupit mediatik.

Një nga analistët kryesorë politikë në vend, z Fatos Lubonja, edhe pse shprehet se liria e shtypit si një pronë e pavarur nga politika është zbehur, duke qenë se dy partitë kryesore politike i kanë ndarë në dy kampe pronarët mediatike dhe transmetuesit e tyre, sërish beson reforma e medias, e cila paraqitet si nevojë urgjente, duhet të bëhet përmes bashkëpunimit ndërmjet pronarëve, gazetarëve dhe forcave politike
. Mendimi i një analisti tjetër, z. Lufti Dervishi, është se informacioni i mëparshëm i centralizuar tani është zëvendësuar nga urdhrat e pronarëve të mediave. Redaktorët dhe gazetarët nuk janë të lirë të vendosin politikat e tyre editoriale, çka do të thotë që ata nuk raportojnë në bazë të formimit të tyre profesional, por sipas këndvështrimeve dhe interesave të pronarëve të mediave. Edhe pse numri i bizneseve mediatike është rritur brenda një kohe të shkurtër, z. Dervishi është gjithashtu i mendimit që liria e shtypit është ulur në mënyrë paradoksale (Ibid). Analistët bien dakord që Shqipëria ka bërë progres në formulimin e standardeve, por tani përgjegjësia më e madhe për të garantuar cilësinë profesionale të medias, i takon vetë asaj, ndërsa qeveria duhet të mundësojë një mjedis konkurrues. Ndërsa aksesi i medias në teknologji është rritur me ritme të shpejta, rritja e cilësisë së burimeve njerëzore mbetet ende e largët (Ibid). 

Rezmi Lani, drejtor i Institutit Shqiptar të Medias, shprehet: “Mund të themi se shtypi në Shqipëri është pluralist, por jo i pavarur. A ka ndonjë gazetë e cila eliminon nevojën për të lexuar të tjerat? Jo, duhen blerë tre ose katër gazeta për t’u informuar mbi një ngjarje në të gjitha këndvështrimet e saj". I njëjti konkluzion është nxjerrë për mediat transmetuese. Për Lutfi Dervishin, “duhen parë të paktën tre edicione lajmesh në stacione të ndryshme televizive për t’u siguruar që informacioni mbi një ngjarje është marrë i plotë”.

Raporti i BE-së për progresin e Shqipërisë në vitin 2007 konstatonte se shumë media transmetuese i nënshtrohen interesave politike ose ekonomike. Në fakt, siç thotë një publicist i njohur dhe anëtar i parlamentit, "ne kemi lirinë e shtypit, por kam frikë se nuk mund të them që kemi shtyp të lirë. Së pari, sot shtypi përjeton atë që mund të quhet censurë ekonomike, dhe pikërisht për këtë arsye, ndodh shpesh që një pjesë e madhe e shtypit detyrohet ose priret të bëhet pjesë e qarqeve të caktuara ekonomike dhe politike, çka dëmton thelbin e idealit të shtypit të lirë
. Një tjetër analist i medias publike pohon se duhet të përpiqemi të arrijmë në atë fazë ku bizneset mediatike që paguhen vetëm për të ekzistuar, mos të jenë pjesë e biznesit
. Nga ana tjetër, një raport i Freedom House
 konstaton se mediat e pavarura janë aktive dhe të shumëllojshme por mbeten vulnerabël ndaj presionit qeveritar dhe partiak, gjë që mund të shpjegojë ngurrimin e këtyre mediave që, në vend që të thellohen në çështjet më të rëndësishme, mjaftohen me një raportim të thjeshtë të tyre.. 
VIII. Kuadri ligjor dhe institucional
Këshilli Kombëtar i Radios dhe Televizionit (KKRT) është organi kryesor rregullues i medias. Përveç ligjit për radion dhe televizionin, dy ligje të tjerë janë të rëndësishëm për sektorin e televizionit. Ato janë Ligji për telekomunikacionet në Republikën e Shqipërisë
 dhe Ligji për Entin Rregullator të Telekomunikacioneve
, i cili ka krijuar organin e dytë rregullues, Entin Rregullator të Telekomunikacioneve. Pavarësisht progresit të bërë, nuk është arritur një konsensus kombëtar lidhur me këto institucione, duke dëmtuar legjitimitetin dhe efikasitetin e punës së tyre. 

Ndërsa tregu mediatik është mjaft i hapur dhe media nuk ka pësuar trajtim diskriminues për sa i përket politikës tatimore, strukturat politike nuk i kanë siguruar kurrë KKRT-së mbështetjen e nevojshme që ajo të arrijë të përmbushë detyrën e saj për zhvillimin e medias së lirë, sipas standardeve të duhura dhe në përputhje me ligjin. Raportet nxjerrin në pah se procesi i licencimit të medias elektronike në Shqipëri vazhdon të jetë i kontrolluar politikisht, jo-konkurrues dhe i padrejtë (IREX IQM Shqipëri 2005). Nga ana tjetër, shumica e bizneseve mediatike mbeten të nënshtruara nga interesat politikë ose ekonomikë, ndërsa standardet profesionale dhe etike të medias shqiptare lënë për të dëshiruar. Botuesit dhe pronarët e mediave priren të diktojnë politika editoriale në bazë të interesave politike dhe ekonomike. Ky fakt, së bashku me punësimin e pasigurt të gazetarëve, kultivojnë një kulturë censurimi (Ibid.). 

Ligji garanton pavarësi editoriale në Shqipëri (Ligji për televizionin, neni 5). Përveç kësaj dispozite të përgjithshme, ligji kërkon ta garantojë pavarësinë e transmetimit nëpërmjet një sërë dispozitash të rëndësishme që lidhen me autoritetin rregullues, transmetimin publik, përmbajtjen, sponsorizimin, apo fusha të tjera. Fatkeqësisht, nga njëra anë, transmetuesit shqiptarë nuk janë përpjekur t’i konkretizojnë këto garancive të përgjithshme.
 Nga ana tjetër, gazetarët shqiptarë e ndjejnë veten të pambrojtur. Një raport nga Qendra Shqiptare për Monitorimin e Medias ka zbuluar se liria e medias kërcënohet për shkak të gjendjes së vështirë sociale dhe ekonomike të gazetarëve. Edhe pse nuk ka shifra zyrtare, mendohet se rreth 90 për qind e gazetarëve punojnë pa kontratë dhe shumë prej tyre vijnë në punë duke pyetur veten nëse do t’i pushojnë nga puna (IREX IQM Shqipëri 200 cituar në “Televizioni në Europë: rregulloret, politikat dhe pavarësia në Shqipëri). Në këto rrethana Unioni i Gazetarëve Shqiptarë ka kërkuar fillimin e procesit të miratimit dhe nënshkrimit të një marrëveshjeje kolektive për gazetarët, dhe krijimin e një mjedisi të drejtë dhe konkurrues biznesi.

Këshilli Kombëtar i Radios dhe Televizionit (KKRT) përballet vazhdimisht me akuza për njëanshmëri politike në favor të mediave që kanë lidhje me qeverinë, ndërsa mungon legjislacioni efikas për të garantuar transparencë në pronësinë dhe financimin e medias
. Në përgjithësi, operatorët televizivë funksionojnë me humbje dhe vetëm një numër i vogël raporton fitime. Në vitin 2007, pas një analize të pasqyrave financiare të tri viteve të mëparshme, KKRT-ja konstatoi një mungesë të theksuar konsistence. Për rrjedhojë, organi rregullues ngriti dyshime se disa stacione falsifikonin shifrat ose raportet e tyre
. Transmetuesit publikë janë përgjithësisht të njëanshëm në favor të autoriteteve dhe pësojnë ndryshime të personelit pas çdo ndërrimi qeverie. Bizneset e medias së shkruar shpesh kanë lidhje të hapura me partitë politike ose me grupet e tjera të interesit, dhe gati asnjëra prej tyre nuk mund të mbijetojë vetëm përmes të ardhurave nga reklamimi dhe abonimet. Stacionet më të madha televizive private janë më fitimprurëse, por ato i nënshtrohen presionit nga reklamuesit kryesorë. 
Megjithatë, është shënuar progres lidhur me miratimin e projektligjeve kryesore për politikën e medias. KKRT-ja dhe parlamenti kanë përgatitur së bashku planin e veprimit mbi reformën në media dhe kanë hartuar strategjinë mbi dixhitalizimin. KKRT-ja ka forcuar kapacitetet e saj administrative dhe ka rritur stafin. Ajo e ka kthyer Këshillin e saj Ankimor në Këshill Etike. Këshilli i Etikës ka luajtur rol pozitiv në aspektin e vetë-rregullimit, duke inkurajuar secilin operator radiofonik dhe televiziv të hartojë një kod etike, me qëllimin për t’i unifikuar këto kode në një kod të vetëm. Për të përmirësuar monitorimin e përmbajtjes së medias elektronike, së fundi ky institucion ka rritur burimet njerëzore në njësinë e programimit nga gjashtë në 15 punonjës. Njësia pritet të jetë në gjendje të monitorojë programet e lajmeve çdo ditë, si edhe reklamat, problemet etike dhe çështje të tjera të cilat KKRT-ja nuk i ka mbuluar më parë.

Përveç kësaj, qeveria i ka shkëputur lidhjet mes pronësisë së mediave dhe aksesit të pronarëve të mediave në tenderat publikë, i cili ka qenë një ndër faktorët kryesorë që ndikonin në lirinë e medias gjatë administratave të mëparshme. Kushtet janë të favorshme që të kemi një treg të pavarur mediatik, që i përgjigjet më mirë nevojave të klientëve dhe jo interesave jo-mediatike të pronarëve. 

Profesionistët e medias kanë tashmë sindikatën e tyre – Unionin e Gazetarëve Shqiptarë (UGSH) me një anëtarësi prej 400 reporterësh dhe me degë në qytete të ndryshme në vend. UGSH-ja është përpjekur të jetë aktive, me protesta dhe konferenca për shtyp që synojnë të mbrojnë të drejtat e gazetarëve në raste dhune dhe në rast presionesh të ndryshme të ushtruara nga autoritetet (IQM Shqipëri 2009).
Përgjithësisht, siç kanë konstatuar të gjithë këto raporte të organizatave ndërkombëtare, Shqipëria ka vazhduar të bëjë progres në lirinë e shprehjes. Ajo tani duhet të forcojë zbatimin e legjislacionit ekzistues dhe të përparojë në zgjidhjen e çështjeve kyçe si transparenca e pronësisë së medias, pavarësia e saj, cilësia e raportimit të lajmeve, si dhe përmirësimi i lidhjeve të medias me qytetarët..
IX.  Çështjet e profesionalizimit dhe të kapaciteteve
Sipas raportit të IQM-së për vitin 2009, partitë politike kanë rifilluar përpjekjet për të kontrolluar dhe keqpërdorur median, për të përkrahur ambiciet e ngushta politike. Ashtu siç u pa gjatë zgjedhjeve parlamentare të qershorit 2009, këto qëndrime janë bërë evidente dhe shpesh janë vënë re në shumë debate televizive dhe artikuj gazetash. Ndërsa shumë biznese televizive dhe gazeta i bashkoheshin një grupimi politik, zërat e medias së pavarur dobësoheshin dhe pakësoheshin. 

Animi i medias nga një parti politike në një tjetër çoi në instrumentalizimin e saj, duke krijuar një realitet virtual që i përshtatet partisë politike dhe nuk ofron një hapësirë publike për debatimin e vizioneve, premtimeve dhe angazhimeve të kandidatëve. Gjatë fushatës së fundit elektorale të vitit 2009, transmetuesit mediatikë nuk arritën të ofrojnë debateve të vërteta publike. Në vend të kësaj, pjesëmarrja e drejtuesve politikë ishte më tepër një shfaqje lidhur me situatën, sesa debate dhe diskutime të vërteta investigative. Kjo mbështet perceptimin e përgjithshëm se mediat në Shqipëri nuk mund të ofrojnë një pamje të realitetit duke qenë se ato janë thjesht një instrument në shërbim të pronarëve të tyre. Për shkak të mungesës së kuadrit ligjor dhe institucional që garanton mbrojtjen e bizneseve, pronarët e bizneseve shpesh mendojnë të sigurojnë mbrojtje përmes lidhjeve me një biznes mediatik. Dihet se në themel të një biznesi mediatik qëndron një biznes serioz jo-mediatik, dhe kjo tendencë po bëhet gjithnjë e më shumë problematike
.
Të gjitha mediat e kanë të vështirë të arrijnë zonat rurale, në sajë të infrastrukturës së dobët. Kjo dëmton në mënyrë të veçantë median e shkruar, pasi janë të pakta ato gazeta që arrijnë një lexueshmëri të lartë, kryesisht si pasojë e sistemit të dobët të shpërndarjes dhe infrastrukturës së dobët
. Mundësia e përdorimit të internetit është ende në fazë fillestare. Vetëm 13 për qind e shqiptarëve gëzojnë akses në botën virtuale. Veç kësaj, për shkak të kufizimeve ekonomike, stacionet televizive lokale e kanë të vështirë të ecin me ritmin e zhvillimit të teknologjisë. Ndërsa shumica e stacioneve televizive në Tiranë zotërojnë pajisje të fundit, stacionet lokale akoma funksionojnë me pajisje të vjetra, gjë kjo që ndikon në cilësinë e produktit të tyre (ISHH 2008).
Aktualisht mungojnë statistikat e produkteve vjetore sipas zhanrit për transmetuesit komercialë ose ata publikë. Edhe pse stacionet private janë të detyruara me ligj që ta paraqesin produktet e tyre vjetore pranë KKRT-së, deri tani ata nuk e kanë përmbushur këtë kriter dhe KKRT-ja nuk ka marrë masa ndaj tyre. Kjo tregon si mungesën e kapaciteteve tek të dyja palët ashtu edhe mungesën e një mekanizmi për zbatimin e ligjit, gjë që përbën burimin kryesor të problemeve në Shqipëri (Ibid).
Duhet pranuar që variacioni dhe shumëllojshmëria e burimeve të informacionit janë shumë të pakta. Për fat të keq, realiteti në Shqipëri pasqyrohet më saktë në raportet e BE-së, BB-së dhe FMN-së dhe shumë rrallë artikulohet nga ekspertët lokalë. Raportet ndërkombëtare konsiderohen burimet më të besueshme, gjë që çon në një situatë paradoksale ku europianët dinë më shumë rreth problemeve të Shqipërisë, sesa vetë shqiptarët.
.
Pjesa më e madhe e gazetarëve janë të punësuar në të zezë, prandaj edhe nuk arrijnë që ta kundërshtojnë shfrytëzimin që u bëjnë pronarët e mediave elektronike dhe gazetave. Rreshtat editoriale rëndom shkruhen nga pronarët e mediave, të cilët në disa raste kanë pozicione drejtuese në mediat e tyre. Ka shumë pak gazetarë profesionistë në Shqipëri, ndërkohë që karriera në gazetari nuk inkurajohet duke qenë se preferohen ata individë që janë të gatshëm t’u përshtaten ndryshimeve të këndvështrimeve dhe qëndrimeve të medias elektronike dhe asaj të shkruar. Këto ndryshime nuk bazohen në parime ose ideologji por lidhen me interesa shumë të ngushta që gjithashtu ndryshojnë shpejt, në varësi të situatës politike. Sipas Blendi Kajsiut, situata do të ndryshojë vetëm me zhvillimin dhe prosperitetin ekonomik të Shqipërisë, me përmirësimin e kuadrit ligjor dhe institucional për mbrojtjen e biznesit nga ndërhyrja politike, si edhe nëpërmjet rritjes së ndërgjegjësimit të gazetarëve për misionin të tyre profesional: informimin e publikut në mënyrë të paanshme, të drejtuar nga e vërteta. 
Dy elemente kryesore ofron menyja mediatike në Shqipëri: politikë dhe krim. 90% e titujve të gazetave dhe stacioneve televizive raportojnë mbi takime politike, debate parlamentare ose konferenca për shtyp. Në mungesë të tyre, titujt kanë të bëjnë me ndodhi aktesh kriminale. Në fakt, perceptimi i Mentor Kikisë, i shprehur në një artikull gazete
, konfirmohet edhe nga monitorimi i transmetuesve mediatikë i kryer nga ky projekt, i cili tregon se politika është fokusi kryesor i medias shqiptare. Paraqitja e detajuar e rezultatit të procesit të monitorimit mund të gjendet në Shtojcën 1.
Për pasojë, niveli i profesionalizimit të gazetarëve shpesh vihet në dyshim. Sipas fjalëve të disa profesionistëve të medias, gazetarët rrallëherë gjejnë kohë për të kontrolluar cilësinë e punës së tyre. Edhe pse shpesh gazetarët denoncojnë cilësinë e produkteve komerciale, ata nuk e kanë pyetur veten “në çfarë mase është i certifikuar produkti ynë?”
 

Shumë biznese mediatike janë hapur pasi pronarët e tyre ia kanë dalë që të konsolidojnë bizneset e tjera të tyre me rrugë nga më të ndryshmet – dhe në shumë raste këto rrugë nuk janë shumë transparente. Kështu, gazetat nuk kanë nisur për shkak të pasionit të vërtetë dhe as nuk drejtohen me këtë frymë – në shumë raste ato shërbejnë vetëm si mbulim për bizneset e tjera. Këta transmetues mediatike nuk duhen trajtuar si të tillë dhe për pasojë nuk duhet të merren në konsideratë apo të jenë pjesë e diskutimeve për profesionalizmin në raportimin e lajmit.
Mund të argumentohet se edhe vetë media është fajtore për gjendjen e politikës në Shqipëri. Media është kthyer në shërbyese dhe zëdhënëse e politikës. Transmetuesit mediatik janë shumë të vetëdijshëm se çështjet politike ende kanë vlerë në tregun e lajmeve dhe e shfrytëzojnë këtë gjendje në mënyrë efikase. Por kjo ka pasur pasoja serioze në aspektin profesional të medias: tashmë media është larguar nga publiku dhe për pasojë, është larg nga të qenit një fuqi e vërtetë.

Gazetat shpesh përdorin po ato tituj që një natë më parë janë paraqitur në ekranet e stacioneve televizive. Lexuesit rrallëherë gjejnë në gazeta tematika që vërtet i shqetësojnë në jetën e tyre të përditshme. Gazetat shumë rrallë trajtojnë problemet e komuniteteve, lidhur me mungesën e hapësirave publike, të cilat u janë dhënë kompanive të ndërtimit, mungesën e hapësirave të parkimit; mbi problemet e mëdha që përjetojnë qytetarët kur shfrytëzojnë transportin publik, mbi godinat dhe ndërtimet e rrethuara nga mijëra kabllo telefonikë dhe elektrikë, për shërbimet e urgjencës që e kanë të pamundur të hyjnë në zona të caktuara të qytetit. Në lajme nuk trajtohen gjendja e përkeqësuar e mbeturinave apo e qytetarëve që jetojnë pranë mbetjeve kimike të hedhura në lumë nga një kompani e cila nuk është pajisur me leje mjedisore. Ndërsa në vende të tjera, ky realitet do ta alarmonte median, në Shqipëri edicionet e lajmeve fillojnë me konferencat për shtyp të politikanëve

Kjo klimë mbytëse ka krijuar një mjedis vetëcensurues dhe në letargji midis gazetarëve. Pa internet, pa e-mail, pa telefona celularë dhe pa makina, gazetarët deri në vitin 1997 kanë qenë më guximtarë dhe kanë punuar më shumë në krahasim me brezin e ri të reporterëve, dhe shtypi ka qenë më autoritar përballë politikës dhe vetë shtetit. Sot, gazetarët do të argumentonin se media është kthyer në shërbyese, pasi është bërë më e kontrolluar, më e shfrytëzuar dhe më abuzuese. Shpesh pronarë dhe redaktorë mediash e shfrytëzojnë statusin dhe biznesin e tyre mediatik për të përfituar leje ndërtimi ose tendera publikë. 

Shqipëria është raportuar si vendi që ka standardin më të ulët të zbatimit të ligjit në Europë: vendimet gjyqësore nuk zbatohen, ndërtimet e paligjshme nuk dënohen, vjedhja e energjisë nuk vihet re, dhe pikat e lavazheve të makinave përdorin lirisht ujë të pijshëm duke ia hequr ujin komuniteteve përqark. Në fillim të viteve 90, Shqipëria përjetoi një revolucion politik që u pasua nga një revolucion ekonomik. Rreth 20 vjet më vonë, vendit i nevojitet një “revolucion social”. Nuk bëhet fjalë vetëm për të ndryshuar qeverinë ose kryeministrin; po për një ndryshim të mentalitetit qeverisës dhe të mënyrës së funksionimit të jetesës në komunitet. Media duhet të jenë në krye të këtij “revolucioni”. Për fat të keq, në rrethanat aktuale dhe për shkak të argumenteve të mësipërm, media nuk mund ta luajë këtë rol.
 

Niveli i degradimit dhe dhunimit të hierarkisë së vlerave profesionale nuk mund të krahasohet as me vendet e tjera të Ballkanit. Në Shqipëri, një drejtor televizioni ose një kryeredaktor gazete mund të pushohet lehtësisht nga puna edhe si pasojë e një sherri kafeneje me pronarët ose miqtë e tyre. Në mënyrë të ngjashme, libreza e punës së gazetarëve është më pak serioze sesa ajo e një punëtori në një kompani prodhimesh industriale ose tekstile. Rekrutimi i gazetarëve shpesh bëhet pa një verifikim të saktë të arsimit dhe të eksperiencës profesionale. Rezultati përfundimtar është punësimi i gazetarëve të padenjë për këtë profesion. Një nga arsyet pse ekzistojnë kaq pak reporterë investigativë nuk është se nuk ka të tillë, por sepse ata nuk kanë lirinë dhe sigurinë për të nxjerrë në dritë të vërtetën. Në shumë raste strukturën e lajmit të një gazete ndryshon disa herë përpara se të shkojë në shtyp, për t’ju përshtatur interesave të caktuara pa dijeninë e redaktorit përgjegjës. Mustafa Nano përfundoi një artikull duke u shprehur se “ata që dinë nuk flasin dhe ata që flasin nuk dinë". Ky është një përshkrim shumë i saktë i nivelit të profesionalizmit të gazetarëve shqiptarë.
 
Po aq shqetësues është edhe një aspekt tjetër i shprehur nga Ilir Yzeiri, profesor i gazetarisë në Universitetin e Elbasanit, në raportin e IQM-së për Shqipërinë për vitin 2009. Z. Yzeiri pohon se studentët e gazetarisë paraqesin rezultate gjithnjë e më të dobëta, ndërsa përpjekjet për ta përmirësuar arsimin në gazetari janë shumë të pakta. Sipas Lutfi Dervishit, operatorët mediatikë nuk kanë aspak interes t’i trajnojnë gazetarët e tyre, dhe kjo është arsyeja pse trajnimet kryhen tërësisht nëpërmjet financimeve të jashtme" (Ibid). 
X. Rezultatet kryesore
VIII.1
Përmbledhja e intervistave
Si pjesë e kërkimeve për këtë dokument, janë kryer 9 intervista përfaqësues nga shoqëria civile, nga Komisioni Parlamentar i Medias, nga grupe të të drejtave të njeriut, me menaxherë të medias, redaktorë dhe gazetarë të pavarur si edhe me përfaqësues të biznesit. Konkretisht: 1) Aleksandër Çipa – Kryetar i Unionit të Gazetarëve, 2) Artan Lame – Shoqëria civile, 3) Diana Çuli, Deputete dhe 4) Gëzim Karapici, Deputet – të dy nga Komisioni Parlamentar i Medias; 5) Elsa Ballauri – Grupi Shqiptar për Mbrojtjen e të Drejtave të Njeriut; 6) Gjergj Buxhuku – Konfindustria; 7) Petrit Beci – Drejtor i Përgjithshëm, Radiotelevizioni Publik Shqiptar; Mero Baze – gazetar i pavarur dhe 9) Stefan Koçi – kërkues dhe përkthyes. Në vijim është paraqitur një përmbledhje e diskutimeve dhe pikat kryesore. Përmbledhja e çdo interviste është paraqitur në shtojca. 

Në përgjigje të pyetjes së parë se si mendojnë që i pasqyron media problemet e shoqërisë – përfshirë shtypin dhe edicionet televizive të lajmeve, pothuajse të gjithë të intervistuarit mendojnë se edicionet e lajmeve dhe faqet e gazetave nuk i pasqyrojnë të gjitha problemet e Shqipërisë. Sipas këndvështrimeve të tyre, arsyet janë të ndryshme dhe mund të shpjegohen në njëfarë mënyre me moshën relativisht të re të medias shqiptare. Përfaqësuesi i biznesit, z. Buxhuku pohon se media duhet parë si një proces, si pjesë e shoqërisë shqiptare në tranzicion dhe si e tillë ajo ka problemet e saj. 

Në përgjigje të pyetjes së dytë nëse lajmet për çështjet politike i përgjigjen nevojës së shoqërisë për informacion apo media i kushton vëmendje të tepruar politikës, të intervistuarit bien dakord që politika në media i tejkalon nevojat dhe interesat e shqiptarëve. Megjithatë, është interesante të vihet re se kjo shpjegohet me faktin që politika është qendra e shumë interesave që lidhen me të. Gjithsesi, ky nuk mund të shërbejë si një element abuziv për dëmtimin e hapësirës që i dedikohet problemeve të Shqipërisë. 
Pyetjes së tretë, nëse të gjitha shtresat shoqërore shqiptare e gjejnë veten në gamën e çështjeve të raportuara nga media iu përgjigjën negativisht disa nga të intervistuarit. Z. Aleksandër Çipa nga Unioni i Gazetarëve thekson se, nëse bëhet fjalë për një media në veçanti, atëherë nuk mund të thuhet se trajtohen të gjitha problemet e shoqërisë. Megjithatë, në përgjithësi, mund të thuhet se media përpiqet të përfshijë disa nga çështjet e shoqërisë. Ndërsa Diana Çuli, deputete, dhe anëtare e Komisionit Parlamentar të Medias, beson të kundërtën duke dhënë shembullin se problemet e të rinjve nuk janë të pranishme në raportimin e medias shqiptare. 

Pyetjes së katërt se, sa i besueshëm është informacioni i ofruar nga media, të intervistuarit iu përgjigjën se mendojnë që informacioni është relativisht i besueshëm. Problemi nuk qëndron te besueshmëria, por në të shumtën e rasteve, tek interpretimi i informacionit. Ndërsa problemi më i madh, i nxjerrë në pah nga të gjithë të intervistuarit, është fakti se disa informacione nuk bëhen publike për shkak të mungesës së pavarësisë së medias. Mediat nuk kontrollohen në shumicën e rasteve nga lidhjet politike, por nga bizneset që i financojnë ato.. 

Pyetja e fundit u kërkonte të intervistuarve t’u jepnin ndonjë këshillë redaktorëve të lajmeve dhe të rendisnin ato fusha që mendojnë se kanë nevojë për përmirësim. Përgjigjet e tyre janë si më poshtë: Diana Çuli këshillon për më shumë etikë dhe për më shumë gazetarë me arsim dhe standarde profesionale; Gjergj Buxhuku i këshillon gazetarët ta shfrytëzojnë lirinë e tyre për t’i raportuar të vërtetat që nuk do të mund t’i bënin publike në kushte të tjera; Mero Baze këshillon një raportim më të thellë, veçanërisht në shtyp; Gëzim Karapici shpreson që programet e papërshtatshme të mos transmetohen në ekranet shqiptare; Petrit Beci sugjeron për më shumë frymë pozitive në lajmet e raportuara, sepse ka edhe anë pozitive të shoqërisë tonë që ia vlen të shfaqen në ekrane; ndërsa Stefan Koçi dëshiron të shikojë vetëm persona të aftë nëpër ekrane, pra specialistë të duhur dhe jo të ashtuquajturit analistë, të cilët janë të gatshëm të flasin për gjithçka që nga seksi e deri të politikat e jashtme e të gjitha vendeve të globit. 

VIII.2
Tryezat e rrumbullakëta
Elbasan:
Çështjet e arsimit në media dhe roli edukues i medias 
Pjesëmarrësit në diskutimet e tryezës së rrumbullakët, kryesisht nga sektori arsimor, u shprehën se media i kushton shumë pak vëmendje sistemit arsimor dhe se ajo nuk e përmbush rolin e saj si edukuese për shoqërinë. Sistemi shkollor dhe ai arsimor në përgjithësi kanë shumë probleme që, përmes medias, duhet të bëhen tematika debatesh publike. Megjithatë, kjo nuk ndodh, pasi media fokusohet vetëm në çështjet politike. Problemet që lidhen me infrastrukturën, kurrikulat, emërimet dhe reformat e mësuesve, cilësinë e mësimdhënies, marrëdhëniet midis prindërve dhe shkollës, mësuesve dhe studentëve, dhe me demokracinë në shkollë janë probleme që sipas pjesëmarrësve janë të një rëndësie të madhe për sistemin arsimor. Ata mendojnë se shumë çështje duhet të bëhen fokus i diskutimeve televizive ose i gazetave, dhe që deri tani nuk u është kushtuar vëmendja e duhur. Nga ana tjetër, gazetarët pjesëmarrës shprehen se përzgjedhja e temave të informacionit bëhet nga redaktorët dhe se lajmet që vijnë nga fusha e arsimit nuk preferohen shumë. Gazetarët dhe përfaqësuesit e arsimit kanë mendime të ndryshme për sa i përket rolit edukues të medias. Gazetarët mendojnë se roli i medias është të informojë dhe jo të edukojë. Profesionistët e arsimit thonë se nëpërmjet informacionit që transmeton, media mund dhe duhet të ndikojë në edukimin e shoqërisë. Në përfundim, sugjerohet më shumë hapësirë për sistemin arsimor në media pasi pjesëmarrësit mendojnë se e ardhmja e shoqërisë do të formohet në shkolla dhe për këtë arsye, sistemi arsimor nuk mund të lihet jashtë vëmendjes sot. 

Fier:
Droga dhe trajtimi i këtij fenomeni nga media
Pjesëmarrësit e tryezës së rrumbullakët të organizuar në Fier diskutuan në thellësi çështjen e drogës dhe ndikimin e medias në përdorimin e saj. Në diskutim morën pjesë intelektualë, mësues, të rinj, gazetarë nga media lokale por gjithashtu edhe një prind i cili tregoi historinë e tij si prindi i një ish-përdoruesi droge. 

Përdorimi i lëndëve narkotike është kthyer në një problem të mprehtë për shoqërinë shqiptare gjatë tranzicionit. Si e ka trajtuar media këtë problem, dhe sa e dobishme ka qenë informacioni i transmetuar për rritjen e ndërgjegjësimit kundër përdorimit të lëndëve narkotike tek të rinjtë përdorues? Çfarë roli ka luajtur media në informimin e të rinjve dhe të prindërve që përballen me problemin e përdorimit të drogës nga fëmijët e tyre?
Pjesëmarrësit ranë dakord se përveç rolit të familjes, shkollat dhe media duhet të kenë krijuar një partneritet të fuqishëm. Shumica e të rinjve kalojnë shumë orë të ditës në shkollë, dhe pikërisht aty përdorin ose bien në kontakt me substancat narkotike, ndërsa media kryen fushata ndërgjegjësimi rreth efekteve të drogës. Përfaqësuesi i medias në tryezën e rrumbullakët pohoi se në median ku kishte punuar, nuk ka pasur një hapësirë të veçantë kushtuar këtij fenomeni të rrezikshëm të shoqërisë. Ai pohoi se shpesh fajësohen pronarët e medias, meqenëse mendohet se vëmendja mbi këtë çështje nuk do të ishte përfitim për ta. Vërtet pronarët mund të kenë një pjesë të fajit, por gazetarët janë të parët që rendin pas lajmeve politike, shpesh duke harruar që gjithsecili ka një familje dhe fëmijë në shtëpi dhe se këta mund të kthehen në përdorues të drogës. Gazetarët duhet të jenë më të ndërgjegjshëm për rolin e tyre edukues, ta shfrytëzojnë atë në mënyrë më proaktive dhe të trajtojnë çështje që të rëndësishme për shoqërinë,
Shkodër:
 Në çfarë mase dhe si raportohen problemet e të rinjve nga media lokale në Shkodër?
Pjesëmarrësit në Shkodër ishin gazetarë lokalë, lektorë të rinj, studentë dhe përfaqësues të organizatave rinove. Ata dhanë opinionet e tyre mbi gjendjen e të rinjve në Shkodër dhe mbi hapësirën që u kushtohet atyre në raportimin e medias lokale. 

Pjesëmarrësit ranë dakord se ka pothuajse një mungesë totale të lajmeve lidhur me të rinjtë. Arsyeja kryesore, njësoj si në tryezat e tjera të rrumbullakëta është mungesa e interesit nga ana e pronarëve për të trajtuar çështjet lidhur me rininë në qytet. Nga ana tjetër, studentët pohojnë se Shkodra vuan nga mungesa totale e aktiviteteve për të rinjtë, kështu që nëse do të ndodhnin ngjarje dhe rinia do të merrte pjesë në to, atëherë kjo do të mbulohej pa dyshim në mediat lokale. 

Përveç mungesës së interesit të pronarëve, vihet re edhe mungesa e profesionalizmit tek gazetarët. Nëse do të kishte një marketing të mirë në këtë çështje, nëse lajmet trajtohen dhe raportohen mirë, vëmendja e pronarit do të tërhiqej pa dyshim, pasi biznesi i tij do të ishte në gjendje të raportonte një pjesë të mirë të lajmit. 

Ashtu si në të gjithë Shqipërinë, papunësia e të rinjve është një nga shqetësimet më të mëdha në Shkodër. Të rinjtë e diplomuar kanë shumë pak mundësi për punësim dhe kjo mund të jetë një temë e mirë për raportim në media. As kjo temë nuk mund të gjejë mbulim në media. Kjo ndoshta për shkak të mungesës së specializimit të gazetarëve që nuk janë në gjendje të mbulojnë në thellësi fusha dhe çështje të caktuara. Rezultati përfundimtar është që edhe kur këto çështje preken dhe raportohen, informacioni i ofruar është shumë sipërfaqësor dhe nuk përpiqet të analizojë problemet reale. Informacioni thjesht shfaqet në ekran dhe nuk ka specialistë që të mund të thellohen në çështjet që shqetësojnë më së shumti rininë në Shkodër. Megjithatë, ky argument duhet marrë në konsideratë edhe nga një këndvështrim më i gjerë. Ky nuk është problem vetëm i medias lokale në Shkodër. Kjo ndodh në të gjithë vendin si në media lokale ashtu edhe në ato kombëtare. 

Vlorë:
 Diskutim rreth raportimit të medias lokale mbi mjedisin në Vlorë
Pjesëmarrësit në këtë diskutim përfshinin gazetarë lokalë dhe korrespondentë të mediave kombëtare si edhe intelektualë të angazhuar në lëvizjen mjedisore, drejtorë të institucioneve arsimore si edhe përfaqësues të administratës. 

Edhe pse është një nga qytetet kryesore turistike të Shqipërisë, Vlora ka shumë probleme mjedisore. Kjo është arsyeja pse diskutimi u fokusua jo vetëm në rolin e medias në identifikimin e problemeve, por gjithashtu edhe në rolin e saj edukues drejt ndërgjegjësimit më të madh të qytetarëve ndaj mjedisit. 

Fillimisht theksi u vendos te mungesa e raportimit nga media lokale mbi çështjet mjedisore por gjithashtu edhe tek ajo që masat që duhet të marrë media lidhur me këtë problem. Thelbi i diskutimit ishte se media duhet nuk duhet të mjaftohet me evidentimin e problemeve. Ajo duhet të marrë rolin e saj për informimin e qytetarëve rreth pasojave që ka ndotja mjedisore mbi turizmin dhe mbi shëndetin e njerëzve. Media gjithashtu duhet të luajë rolin e saj edukues duke sensibilizuar qytetarët dhe duke u treguar atyre se ku duhet të drejtohen dhe të denoncojnë personat përgjegjës për shkatërrim e mjedisit, si një e mirë publike e të gjithëve. Megjithatë, u argumentua se, edhe kur rastet janë denoncuar në media, autoritetet lokale dhe qendrore nuk kanë bërë asgjë. 
Pjesëmarrësit ranë dakord se ndërgjegjësimi mjedisor është një problem delikat i cili i ka rrënjët te mungesa e edukimit të qytetarëve dhe indiferenca e autoriteteve. Në shumë raste, zyrtarët shtetërore janë ata që në vend që të zbatojnë masat për mbrojtjen e mjedisit, e shfrytëzojnë mjedisin për përfitime personale. Roli i sistemit arsimor del në pah kur duhet trajtuar mungesa e temave të veçanta rreth problemeve mjedisore në kurrikulat shkollore. 

Në diskutime u përmend gjithashtu edhe mungesa e debateve publike mbi mjedisin. Kjo ndoshta vjen si pasojë e statusit të diferencuar të problemeve mjedisore, të cilat deri tani janë konsideruar si “probleme luksoze”. Por sot shihet si e domosdoshme që çështjet mjedisore të debatohen dhe trajtohen, ndryshe do të shkatërrojmë pasurinë më të madhe të të gjithëve - natyrën. 

Pjesëmarrësit gjithashtu mendonin se media duhet jo vetëm të sensibilizojë, por edhe të denoncojë personat përgjegjës për shkatërrimin e deritanishëm të mjedisit. Duke denoncuar përgjegjësit, media ndihmojë në krijimin e një perceptimi të përgjithshëm se mbrojtja e mjedisit është një domosdoshmëri absolute. Nuk është e vështirë të forcohet opinioni publik mbi çështjet që janë të shtrenjta për të gjithë ne. Ama, është e vështirë që ky opinion të mbahet në jetë dhe të vazhdojë të ketë shpresë. Kjo është pika ku media mund të ndikojë nëpërmjet imazheve, në mënyrë që autoritetet përgjegjëse të mos kenë asnjë mundësi tjetër veçse të ndërmarrin masa. Por kur media nuk e bën këtë për çfarëdolloj arsyeje, asnjë masë nuk do të ndërmerret, pavarësisht ndërgjegjësimit rreth çështjeve dhe efekteve të tyre të dëmshme. 

Rekomandimet rreth rolit të medias kanë nxjerrë në pah sfidën e saj më kritike, ruajtjen e paanshmërisë kundrejt bashkisë dhe bizneseve,duke mos u bërë palë me asnjërën për përfitimet të menjëhershme në dëm të mjedisit. Mediat lokale që nuk kanë mundësi të mëdha programacioni, kanë luksin të prodhojnë dhe të transmetojë spote dhe materiale ndërgjegjësuese në mënyrë që njerëzit jo vetëm të informohen rreth situatës lokale mjedisore, por gjithashtu edhe të informohen që nëse abuzimi mjedisor do të vazhdojë, së shpejti natyra do të jetë në një gjendje shkatërrimi të pakthyeshëm. 

VIII.3
Grupet e fokusit
Grupet e fokusit u organizuan në 5 qytete kryesore të vendit: Tiranë, Shkodër, Elbasan, Fier dhe Vlorë. Pjesëmarrësit vinin nga fusha të ndryshme të jetës, nga formime arsimore dhe grupmosha të ndryshme. 

Nga diskutimet në këto grupe të fokusit mund të nxirret si konkluzion se në Shqipëri media dhe edicionet e lajmeve në përgjithësi ndiqen rregullisht. Në shumicën e rasteve shtetasit e shfrytëzojnë median për t’u informuar, ndërsa ata që janë pa punë ose shtëpiaket janë më pak të interesuara për lajme. Pjesëmarrësit raportonin se zakonisht preferojnë televizionin në vend të gazetave, jo vetëm sepse është më praktik, por sipas mendimit të tyre, është edhe më i besueshëm. Kjo lidhet me ofrimin e figurës që shoqëron lajmet, gjë që e bën informacionin më të besueshëm. Me fjalë të tjera, ata nuk besojnë në ato që shkruajnë gazetat por në ato që mund të shohin të televizor me sytë e tyre. Është interesante të vihet re se interneti po bëhet gjithnjë e më shumë burim informacioni, dhe ata që e përdorin duket se e vlerësojnë shumë. Në Shqipëri, diskutimi i lajmeve ose i ngjarjeve që kanë ndodhur dhe që janë raportuar në lajmet televizive vazhdon të jenë “një hobi”. Shumë pjesëmarrës kanë pranuar se ata i kushtojnë mjaft vëmendje dhe kohë këtyre diskutimeve në punën e tyre ose në ambientet shtëpiake. 

Ia vlen të përmendet se në të gjitha grupet e fokusit disa pjesëmarrës kanë pranuar se përgjithësisht edicionet e lajmeve nuk përmbajnë tema që iu interesojnë vetë atyre apo edhe shoqërisë në përgjithësi. Ata do të donin të ishin më të informuar rreth problemeve që lidhen me çështjet sociale, si për shembull arsimi, shëndeti dhe rinia. Nga ana tjetër, ata që më të interesuar në çështjet politike, kërkojnë më shumë realizëm në raportimin e lajmeve. Pjesëmarrësit vërejtën se shpesh edicionet e lajmeve shpesh tejzgjasin mbulimin e zhvillimeve politike që nuk paraqesin interes për publikun. Konkretisht, u përmendën konferencat për shtyp të partive, të cilat, në shumicën e rasteve lidhen me çështje ndërmjet partive dhe nuk paraqesin interes për publikun për sa kohë që nuk kanë lidhje me problemet e përditshme të shoqërisë. Përveç kësaj, pjesëmarrësit vërejnë se shpesh raportimi i krimeve dhe aksidenteve është i zgjeruar dhe i paredaktuar, gjë që shihet si e dëmshme. 


Të gjithë pranuan se ka një përmirësim të madh në cilësinë teknike të informacionit dhe në shpejtësinë e raportimit të tij. Sipas pjesëmarrësve, kjo është arritur në sajë të investimeve në stacionet televizive dhe radiofonike. Është interesante të vihet re se pjesëmarrësit e grupit në Tiranë mendojnë se përmirësimet teknike kanë çuar në sofistikimin e manipulimit të opinionit publik sipas interesave të medias. Në qytete të tjera, pjesëmarrësit besojnë se ka pasur përmirësime edhe në cilësinë e informacionit.
XI. Konkluzione dhe rekomandime
Në përgjithësi, Shqipëria ka bërë progres për sa i përket lirisë së shprehjes. Vendi po shijon lirinë e shtypit dhe të informacionit, siç tregohet nga ndryshimet dhe tituj e rinj që shfaqen ditë pas dite. Megjithatë, pas afro 20 vitesh, media shqiptare ka kaluar në një gjendje të lehtë anarkie. Në një raport të fundit, Freedom House konstaton se
 numri i lartë i gazetave të përditshme dhe numri i ulët i kopjeve të shitura tregojnë se tregu është i fragmentuar dhe se menaxhimi i bizneseve të medias së shkruar në Shqipëri është i dobët. 
Pas disa tendencave autoritare më mesin e viteve 90, shtypi tani mund të konsiderohet përgjithësisht i lirë. Ndërsa kjo mund të konsiderohet një arritje, ana negative e medaljes është fakti se profesionistët e medias janë të prirur drejt lajmeve të bujshme, zhvillimeve politike dhe shumë më pak drejt të shkruarit analitik dhe të specializuar. Ka një problem të dukshëm me nivelin e standardeve në gazetari dhe sidomos lidhur me pavarësinë e medias, të cilat janë shumë shqetësuese. Në raportin e aktivitetit të saj të muajit shtator 2004, OSBE-ja pohon se sfida kryesore për sektorin e medias shqiptare shihet në marrëdhëniet në rritje mes politikës, biznesit dhe medias, gjë që shkatërron pavarësinë e shtypit.
. Ka të dhëna që tregojnë se sipërmarrës të ndryshëm, që janë investuar në media, e kanë bërë këtë jo nga dëshira për ti kontribuuar këtij sektori të rëndësishëm të jetës publike dhe demokracisë, por për ta përdorur median në shërbim të bizneseve. Gjithashtu, varfëria dhe varësia e mediave nga të ardhurat e reklamave, kanë ngushuar lirinë e tyre. Gjatë debateve me komunitetin e gazetarëve, rezultoi se ka raste kur skandale që lidhen me sipërmarrje private nuk publikohen, për shkak se këto sipërmarrje janë kliente të mediave dhe i kërcënojnë ato me prishjen e kontratave të reklamave. Gjithashtu, raportet e sipërmarrësve dhe interesat e biznesit të tyre me politikën reflektohen edhe në raportet e vetë mediave të tyre me politikën, duke bërë që shumë herë të identifikohen qartazi anësitë e njërës apo tjetër media.  

Siç është parë, këto qasje të biznesit çojnë në një marrëdhënie më të ndërlikuar ndërmjet medias dhe politikës
Dominimi, shpesh i interesave politike, bën që në shumë raste media të anashkalojë problemet reale që shqetësojnë komunitetin, duke iu përkushtuar më shumë zhvillimeve politike. Të dhënat e studimit tregojnë se qytetarët, konsumatorët e medias, shpesh nuk gjejnë aty atë që kërkojnë, pra pasqyrimin e problemeve të tyre të përditshme. Mediat locale, mundohen të imitojnë ato qëndrore, duke iu përkushtuar të njëjtës problematikë, pra zhvillimeve të rëndësishme politike dhe të tjera dhe, nuk pasqyron problemet e komunitetit dhe rajonit ku shtrihet dhe ushtron aktivitetin.
Ky dokument u përpoq të mbulonte sfidat aktuale të medias shqiptar, të mbledhura përmes një metode pjesëmarrëse. Informacioni u mblodh nëpërmjet teknikave të ndryshme të kërkimit dhe rezultatet kryesore u paraqitën në seksionet e mëparshme. Njohja e sfidave dhe problemeve aktuale kanë mundësuar identifikimin e disa masave kyçe që mendohen të jenë thelbësorë për përmirësimin e performancës së medias në funksion të demokracisë në Shqipëri. Megjithatë ashtu siç argumentojnë Marjoribanks dhe Kenyon, duhet vërejtur se “problemet me standardet e praktikës së medias nuk mund të trajtohen vetëm duke transformuar modalitetet formale të rregullimit, por duhet të fokusohen në mënyrën sesi këto forma rregullimi negociohen në praktikën organizative të redaksisë.
 Kështu, pikat e mëposhtme janë një përmbledhje idesh dhe sugjerimesh që mund të shërbejnë si ushqim për mendjen e profesionistëve të medias, zyrtarëve të qeverisë dhe hartuesve të politikave në mënyrë që masat ligjore dhe rregulluese të përshtaten me eksperiencat praktike dhe me sfidat dhe mundësitë reale. Këto rekomandime mund të diskutohen dhe të përpunohen më tej me shpresën se do të shoqërohen me masa përkatëse. Kuptohet, disa nga këto rekomandime nuk mund të përmbushen vetëm me masat e marra nga qeveria. Ato kërkojnë një konsensus më të gjerë midis aktorëve politikë, pronarëve të mediave dhe gazetarëve, në mënyrë që të krijohen disa baza të shëndosha për mediat shqiptare në të ardhmen. 
· Ndërkohë që Shqipëria po afrohet më shumë me BE-në, përmirësimi i zbatimit të legjislacionit ekzistues mbi median është domosdoshmëri. Përveç kësaj, çështjet kryesore lidhur me mos-klasifikimin e shpifjes si vepër penale, miratimin e legjislacionit për aksesin në informacionin publik dhe transparenca e pronësisë së mediave duhen trajtuar në mënyrën e duhur. Mund të ketë vend për rritje të rolit të agjencive të zbatimit të ligjit, si KKRT-ja apo policia tatimore. 

· Siç rezultoi qartë nga grupet e fokusit dhe tryezat e rrumbullakëta, duhet të zgjerohet debati publik lidhur me çështjet që kanë të bëjnë me zhvillimin e medias, rritjen e ndërgjegjësimit rreth ndikimit të saj te qytetarët dhe rreth nevojës për përmirësim të marrëdhënies mes dy palëve. 

· Shoqëria civile mund të luajë një rol më të qenësishëm në monitorimin e transparencës dhe të punës së medias, në mënyrë që publiku të njihet me të dhëna sasiore dhe cilësore mbi performancën e medias dhe mbi korrelacionin që ekziston mes problemeve të medias dhe atyre të komunitetit. Mendohet se një shoqëri civile gjithëpërfshirëse duhet t’i fuqizojë qytetarët që të marrin pjesë në mënyre aktive në këtë diskutim publik, i cili pritet të përmirësojë edhe reagimin e medias ndaj shqetësimeve të publikut.
· Çështja e kontratave për gazetarët duhet të trajtohet si një çështje urgjente nga institucionet shtetërore të punësimit, të cilat duhet t’i kushtojnë vëmendjen e duhur regjistrimit të punësimit, dhe të sigurojnë pagesën e sigurimeve shoqërore dhe taksave nga bizneset mediatike. 

· Duke qenë se nuk ka kërkime shkencore rreth preferencave të publikut, tregu mediatik dhe audienca duhet të jenë objekt i kërkimeve dhe analizave të pavarura, në mënyrë që niveli i performancës së bizneseve mediatike të paraqitet sa më saktë. Ky është një rekomandim që vjen edhe nga raporte të tjera (ISHH 2008) dhe ende nuk janë bërë përpjekje të rëndësishme në këtë drejtim. Universitetet private ose publike, OJQ-të lokale dhe institutet e kërkimit si edhe kompanitë e konsulencës, mund të kontribuojnë në këtë kërkim duke shfrytëzuar teknikat bashkëkohore që përdoren shpesh në vendet më të përparuara. Duke qenë se kjo mund të jetë punë me kosto të larta, mundësitë e financimit në sektorin privat dhe organizatat donatore mund dhe duhet të shqyrtohen. 

· Shoqatat e gazetarëve duhet të vazhdojnë të përmirësojnë kapacitetet e tyre. Ato duhet të jenë në krye të debateve publike që promovojnë rolin e medias, duke mbrojtur të drejtat e gazetarëve dhe sidomos lidhur me problemet e kontratave me qeverinë dhe me pronarët e mediave. 
· Kapacitetet e KKRT-së duhet të përmirësohen, në mënyrë që të plotësohen kërkesat në rritje të mediave më profesionale dhe transparente. 

· Kapacitetet e medias duhet të rriten në mënyrë që të krijohen strukturat dhe mekanizmat për dorëzimin e programacionit pranë KKRT-së, një praktike që për momentin nuk aplikohet. Përveç kësaj, duke pasur parasysh se cilësia e programeve dhe reklamat po kërkojnë gjithnjë edhe më shumë vëmendje ne media, sigurimi i cilësisë dhe mekanizmat e monitorimit të standardeve duhet të përgatiten me kujdes. 
· Ashtu siç u diskutua edhe në seksionet e mëparshme, ekziston një konsensus i gjerë rreth nevojës për përmirësimin e cilësisë së arsimit në fushën e gazetarisë. Kjo duhet shoqëruar me disa masa shtesë që i kundërpërgjigjen zhvillimeve dhe nevojave aktuale. Për shembull, kodi i etikës duhet të bëhet lëndë e veçantë në kurrikulën e gazetarisë
· Pavarësisht njëfarë progresi në praktikat e qeverisë lidhur me reklamat. Për të arritur transparencë dhe paanshmëri në këtë drejtim, duhet që këto praktika të rishikohen në mënyrë të plotë dhe përfshirëse.
SHTOJCA 1. Tabelat e monitorimit
1. Përmbledhje
Monitorimi i medias ka qenë një aktivitet shumë i rëndësishëm i këtij projekti. Kërkimi tregoi se mbi profesionistët e medias ushtrohet presion i vazhdueshëm për të transmetuar ose për të nxjerrë në shtyp aktivitete politike që nuk paraqesin interes për publikun. Monitorimi, ashtu siç mund të shihet nga tabelat e paraqitura më poshtë, ka shërbyer për të vlerësuar peshën që politika zë në media (televizive dhe të shkruar) dhe në të njëjtën kohë për të përftuar rezultatet e kërkimit. Është përmendur edhe më sipër se edicionet e lajmeve shpesh përfshijnë aktivitete politike që nuk janë me interes për publikun dhe ky mjet ka qenë i përshtatshëm për ta verifikuar këtë pohim. Monitorimi i medias është kryer gjatë një periudhe një-mujore dhe rezultatet janë paraqitur dhe diskutuar gjatë debateve publike të organizuara nga ekipi i projektit.
Subjekte të monitorimit ishin mediat që kanë audiencë më të lartë dhe që luajnë një rol të rëndësishëm në formimin e opinionit publik. Konkretisht ato ishin: TVSH, Klan, Top Channel, Vizion + si gazetat: Shekulli, Shqip, Gazeta Shqiptare. Monitorimi përfshiu gjithashtu edhe mediat lokale në 6 qytete kryesore, si Durrësi, Elbasani, Vlora, Korça dhe Shkodra. 

Ligji për Radion dhe Televizionin i detyron si transmetuesit publikë, ashtu edhe ato privatë që të përfshijnë në programacion kohë pa pagesë, e cila duhet të përmbajë programe me shumë interes për publikun në përgjithësi, si për shembull njoftimet mbi shëndetin në shkallë kombëtare, rendin publik ose urgjencat kombëtare. Ligji për Radion dhe Televizionin i ngarkon disa detyrime shtesë RTSH-së: për shembull, programet e saj duhet të jenë të një cilësie të lartë, të pasqyrojnë shumëllojshmërinë e jetës shqiptare dhe t’i shërbejnë të gjitha grupeve të shoqërisë, përfshirë minoritetet kombëtare. Përveç kësaj, mbulimi i lajmeve kombëtare dhe ndërkombëtare duhet të jetë gjithëpërfshirës dhe i paanshëm. Siç mund ta shohim nga tabela më poshtë, pavarësisht nga këto detyrime ligjore, transmetuesi i shërbimit publik është mjaft larg nga përmbushja e misionit të tij publik. Rreth 65 për qind e kohës së edicioneve informative në TVSH-së i kushtohen qeverisë dhe çështjeve politike. Transmetimi i lajmeve fillon me lajmet mbi aktivitetet e qeverisë dhe të partive politike, duke neglizhuar problemet e vërteta që shqetësojnë qytetarët.”
 Opinioni i përgjithshëm në vend është që stacionet private janë mbizotëruese. “Televizionet komerciale po e mbysin televizionin publik pasi po tërheqin të gjithë audiencën, njësoj si supermarketet po mbysin dyqanet ushqimore dhe kioskat nga komunizmi duke i tërhequr të gjithë blerësit.”

Ndërsa transmetuesit komercialë nuk kanë detyrime të përcaktuar programacioni, performanca e tyre është e ngjashme me televizionin shtetëror, edhe pse në shifra më të ulëta. TV Klan dhe Top Channel u kushtojnë qeverisë dhe çështjeve politike, përkatësisht 48 dhe 49 për qind të kohës së edicioneve të lajmeve. Mesatarisht, stacionet televizive me licencë kombëtare u kushtojnë qeverisë dhe politikës 54 për qind të kohës së lajmeve të tyre, ndërsa stacionet televizive me licencë lokale që u dedikojnë 31 për qind. Pa hyrë në detaje, tendenca të ngjashme janë verifikuar edhe për gazetat, siç mund të shihet në tabelat e mëposhtme. 

2. Monitorimi i stacioneve televizive
Tabela 1: Raportimi për transmetuesin publik (TVSH)

Siç shihet në tabelën  66% e TVSH-së (Televizionit Publik Shqiptar) transmeton kronika mbi politikën dhe qeverinë, 4% u kushtohet kulturës dhe artit dhe vetëm 3% kronikave sociale dhe çështjeve ligjore. 

Tabela 2: Raportimi për Top Channel

Për sa i përket ndarjes së kronikave në edicionin kryesor të lajmeve të Top Channel, renditja është si më poshtë: 48% për politikën dhe qeverinë; 14 % për ekonominë dhe 13% për çështjet sociale dhe ligjore. Nëse do të krahasojnë rezultatet e përftuara nga monitorimi i dy televizioneve, shohim që në Top Channel koha që i kushtohet politikës dhe qeverisë është në përqindje më të ulët, ndërsa mbulimi i lajmeve që lidhen me çështje sociale dhe ekonomike është më i madh.
Tabela 3: Raportimi për Vizion Plus

Tabela e monitorimit të televizionit Vizion Plus tregon se lajmet kategorizohen si më poshtë: 51% për qeverinë dhe politikën; 13% për çështjet ekonomike dhe 11% për çështjet sociale. Ndryshe nga dy kanalet televizive të mësipërm, Vizion Plus-i ka një përqindje më të lartë të lajmeve që i dedikohen kësaj kategorie, gjë që flet për një shumëllojshmëri më të madhe të lajmeve në këtë stacion. 

Tabela 4: Raportimi për TV Klan

Siç mund të shihet nga tabela e mësipërme, TV Klan ka një shpërndarje më të balancuar të minutave për kategoritë përkatëse, megjithëse përqindja më e madhe ende i dedikohet lajmeve mbi politikën dhe qeverinë. Pjesa tjetër e lajmeve të transmetuara balancohet me 14% mbi kulturën, artin dhe sportet dhe 13% mbi çështjet ekonomike. 

Tabela 5: Përmbledhja e raportimit për televizionet kombëtare

[image: image5]
Kur përmbledhim raportimin për televizionet kombëtare të monitoruara, jo çuditërisht vëmë re se përqindja më e lartë e transmetimit i përket politikës dhe qeverisë (54%). Çështjet ekonomike dhe kultura, artet dhe sportet janë në nivel të barabartë me të njëjtën përqindje (11%), ndërsa kategoria e çështjeve sociale është e fundit në listë, me 9%. 

Tabela 6: Përmbledhja e raportimit për televizionet lokale 

Për sa i përket raporteve në transmetimin e kategorive të lajmeve në televizionet lokale, monitorimi nxori këto rezultate: 31% e lajmeve i përkisnin politikës dhe qeverisë, ndërsa çështjet ekonomike dhe sociale zinin të dyja nga 21%. Është e qartë se pjesa më e madhe e lajmeve të raportuara nga stacionet televizive lokale, ndryshe nga stacionet televizive kombëtare, nuk janë mbi politikën dhe qeverinë. 

Tabela 7: Koha e caktuar sipas kategorive të lajmeve 

Tabela e mësipërme krahason kohëzgjatjen e lajmeve të transmetuara sipas kategorive. Mund të shihet qartë se minutat e transmetimit të kronikave që lidhen me politikën dhe qeverinë në edicionet e lajmeve të stacioneve televizive lokale janë më të pakta në krahasim me televizionet kombëtare. Një tjetër rezultat i rëndësishëm që del në pah nga kjo tabelë është se televizionet lokale i dedikojnë më shumë minuta transmetimit të lajmeve që lidhen me ekonominë. Duke qenë se televizionet lokale nuk lidhen ngushtë me politikën dhe qeverinë, ato janë më shumë të interesuar në problemet e përditshme që prekin në mënyrë të drejtpërdrejtë jetën e qytetarëve.
Tabela 7: Numri i kronikave sipas kategorive

Në tabelën e mësipërme krahasohet numri i kronikave për kategoritë përkatëse që transmetohen nga kanalet televizive lokale dhe kombëtare. Njësoj si tendenca e vërejtur më sipër, pjesa më e madhe e kronikave vijnë nga kategoria e politikës dhe qeverisë. 

Tabela 8: Numri i kronikave të reja në televizionet kombëtare

Në mënyrë të ngjashme, tabela e mësipërme bën një krahasim ndërmjet stacioneve televizive kombëtare për lajmet e transmetuara dhe të ndara sipas kategorive. Sipas kësaj tabele, TVSH-ja (Televizioni Publik Shqiptar) transmeton më shumë lajme që i përkasin politikës dhe qeverisë, i ndjekur nga Vizion Plus dhe nga Top Channel, që janë në nivele të ngjashme. TV Klani renditet i fundit. Në krahasim me televizionet e tjera, Top Channel transmeton më shumë lajme që i përkasin çështjeve ekonomike dhe ai është gjithashtu stacioni televiziv që i kushton më shumë minuta kategorisë së çështjeve sociale dhe krimit.
3. Monitorimi i gazetave
Tabela 9: Gazeta Tema

Nga monitorimi i gazetës së përditshme “Tema” mund të themi se pjesa më e madhe e artikujve dhe editorialeve kryesore i kushtohen kategorisë së politikës dhe qeverisë. Tabela tregon se çështjet ekonomike vijnë të dytat në raportimin e kësaj gazete. 

Tabela 10: Gazeta Shekulli

Gazeta e përditshme “Shekulli” ia kushton shumicën e editorialeve të saj si edhe titujt e saj kryesorë dhe dytësorë çështjeve të politikës dhe qeverisë. Vetëm artikujt e tretë për nga rëndësia u dedikohen kategorive të çështjeve sociale dhe ligjore.
Tabela 10: Gazeta Standard

Të njëjtën prirje ka edhe gazeta “Standard”, e cila raporton më së shumti çështje të politikës dhe qeverisë dhe çështjet e ekonomisë dhe të kulturës vijnë të dytat. 

Tabela 11: Gazeta Shqiptare

Ashtu si gazetat e tjera të monitoruara, shumica e editorialeve dhe e artikujve të Gazetës Shqiptare (tabela 11) i përkasin politikës dhe qeverisë, dhe kjo mund të shihet nga pesha e totalit të artikujve që i përkasin kësaj kategorie. Çështjet sociale dhe ligjore vijnë të dytat për sa i përket editorialeve dhe numrit total të artikujve. Një sistem i ngjashëm shpërndarjeje vërehet edhe për pjesën tjetër të kategorive. 
Tabela 12: Gazeta Java

Edhe pse është një gazetë lokale, gazeta “Java" shfaq prirje të ndryshme nga ndarja e vërejtur mes televizioneve kombëtare dhe lokale, pasi fokusohet më shumë te politika dhe qeveria, dhe më pak në çështjet ekonomike dhe sociale. 

